
	సీ.	
తనమదిలోఁ దాన తలఁచె నిట్లని లక్ష్మి

        నాకతంబున నిందు నావిభుండు

తపసియై ఘనజటాధారియై తా నిరా

        హారియై భోగంబు లన్ని విడచి

యీరీతిగానుండు వైరాగ్యవిగ్రహం

        బిటుచూడవలసె నింకేమి సేతు

ననుచుఁ జింతింపఁగ నాలక్ష్మిభావంబు

        భావించి విలసితాభరణములను



	 





	తే.	
గనకచేలము శంఖచక్రములఁ దాల్చి

నీలమేఘనిభాంగుఁడై నిల్చియున్న

హరిని శ్రీదేవి చాల మోహమునఁ జూచు

చుండఁగాఁ జక్రి తలవాంచి యూరకుండె.

	చ.	
సిరి తను జూచుచున్నపుడు శీర్షము నేలకు వంచి లజ్జతో

నరమరఁ జేయుచున్న పతి నంబుధికన్యక చూచి సిగ్గునన్

మఱల శిరంబు వంచి యనుమానమునం దను జూడకుండఁగా

హరి కమలాలయాననము నప్పుడు మోహముమీఱఁ జూడఁగన్.

	క.	
కందర్పుడు మదిని భయం

బొందక సిరి నెదకుఁ బిలువకున్నాఁడని గో

విందుని మదిలోఁ జొరఁబడి

సందడి సేయుచును బుష్పశరముల నేసెన్.

	సీ.	
అప్పు డాగోవిందుఁ డళికియు నళుకక

        ధీరుఁడై శ్రీరమాదేవి తొలుత

